
Sığorta sektorunda ləğv edilmiş 
lisenziyalar barədə məlumat

“Sığorta fəaliyyəti haqqında” Azərbaycan 
Respublikası Qanununun 107.1.1-ci 
maddəsinə müvafiq olaraq könüllü müraciət 
əsasında Azərbaycan Respublikası Mərkəzi 
Bankı idarə heyətinin 11 yanvar 2023-cü il 
tarixli qərarı ilə siyahıda göstərilən (siyahı 

əlavə olunur) 15 (on beş) nəfər fiziki şəxsə, 
1 (bir) hüquqi şəxsə və 1 (bir) müstəsna hal-
da sığorta agenti fəaliyyəti ilə məşğul olan 
hüquqi şəxsə sığorta agenti fəaliyyətinə 
verilmiş lisenziyalar ləğv edilmişdir.

 “Sığorta fəaliyyəti haqqında” Azərbaycan 
Respublikası Qanununun 107.1.1-ci 

maddəsinə əsasən lisenziyaları ləğv edilən 
fiziki və hüquqi şəxs olan sığorta agentlərinin

S İ Y A H I S I
№ Lisenziya sahiblərinin adları Lisenziyaların 

verilmə tarixi
Lisenziyala-
rın nömrələri

VÖEN

1 Babazadə Ruqiyyə Nəsrəddin qızı 29.12.2020 SA-0203 3102103802
2 Baxşiyev Emil Azad oğlu 26.12.2017 SA-0026 1304801362

3 Əmirova Səbinə Sarmasovna 29.12.2020 SA-0192 1403731262
4 Fərəcov Fuad Yusif oğlu 24.01.2014 080523 2002131042
5 Kəsəmənskaya Gözəl Şahbaz qızı 29.12.2020 SA-0193 1503526452
6 Quliyev Qüdrət Qəmbər oğlu 19.03.2014 080551 2002895722

7 Ləbibova Könül Şahnəzər qızı 14.08.2009 000236 1302000492
8 Manafov Rauf Fəxrəddin oğlu 29.12.2020 SA-0201 1403649962

9 Mehdizadə Ramin İltifat oğlu 29.12.2020 SA-0195 3102099552
10 Mikayılov Kamran Ələsgər oğlu 29.12.2020 SA-0204 1602787882
11 Musayev Elvin Rauf oğlu 29.12.2020 SA-0197 1503432132
12 Nağızadə İlahə Aydın qızı 29.12.2020 SA-0196 1904029102
13 Niftəliyeva İstimas Arif qızı 29.12.2020 SA-0210 1503433592
14 Rəfiyev Ceyhun Məmməd oğlu 20.09.2012 000757 2002412422
15 Rüstəmov Xəyal İbadət oğlu 29.12.2020 SA-0205 2902772203

16 “Kompas-Konsaltinq” MMC 24.01.2012 000525 1301200621
17 “Uğur” Sığorta Agentliyi MMC 13.06.2011 000445 1501785411

 

Sığorta sahəsində verilmiş lisenziyalar barədə məlumat
“Sığorta fəaliyyəti haqqında” 

Azərbaycan Respublikası Qanu-
nunun 51.4-cü maddəsinə əsasən 
Azərbaycan Respublikası Mərkəzi 
Bankı tərəfindən 2023-cü il yanvarın 

9-da “Qala Sığorta” Açıq Səhmdar 
Cəmiyyətinə 5 (beş) il müddətinə 
təkrarsığorta fəaliyyətini həyata 
keçirməyə icazə verən TSF-0001 
nömrəli lisenziya verilmişdir.

9 medallı baş leytenant
Vətən müharibəsi veteranı, XTQ mənsubu baş leytenant Elsevər Ağayev 17 

dekabr 1992-ci ildə Zərdabda doğulub. 2010-cu ildə Azərbaycan Dövlət 
Pedaqoji Universitetinə daxil olub. Hərbçi olmaq onun ümdə arzusu olub. 

2014-cü idə ali təhsilini başa vurduqdan sonra həqiqi hərbi xidmətə yollanıb. 
Həmin ilin sentyabr ayında Silahlı Qüvvələrin ehtiyat zabit hazırlayan kursuna 
daxil olub, Beyləqanda yerləşən N saylı hərbi hissədə xidmətə başlayıb. Aprel 
döyüşlərində qismən iştirak edib. Silahlı Qüvvələrin xüsusi təyinatlılar kursuna 
seçimlər başlayanda özünü sınayıb və 2016-cı ildə XTQ-nin kursuna daxil olur. 
Kursu bitirəndən sonra N saylı hərbi hissədə xidmətə başlayan E.Ağayev xidmət 
dövründə çox çətin təlimlərdə, kurslarda iştirak edib. XTQ-nin bir məqsədi 
vardı ki, ağır təlimlərdə iştirak edib hər cür əziyyətə tab gətirməyi öyrənsinlər 
ki, torpaqlarımızın işğaldan azad edilməsində düşmənlə qarşı-qarşıya döyüşdə 
çətinlik çəkmədən onları sarsıtsınlar.

Oddan-alovdan keçən Elsevər 
danışır:

 –  Sentyabrın 27-də düşmənin 
təxribatına  qarşı əks-hücum 
əməliyyatına başlamaq üçün bizə döyüş 
əmri gəldi. Kəlbəcər rayonu ərazisində 
yerləşən Murovdağ silsiləsindən hü-
cuma keçdik və düşmənin bütün 
qüvvələrini o istiqamətə yığmağa nail 
olduq. Bu, əlbəttə ki, aldadıcı manevr, 
başqa istiqamətdən hücuma keçmək 
üçün görülmüş tədbir idi. Kəlbəcər 
istiqamətində döyüşdə şəhidlərimiz 
oldu. Onları təxliyə etdikdən son-
ra ayrı-ayrı dəstələrimiz başqa 
istiqamətdən artıq hücuma keçmişdi. 
Biz isə şəhidlərimizi təxliyə etdikdən  
5 gün sonra Cəbrayıl istiqamətindən 
hücuma hazırlaşdıq.  Cəbrayılda 
əsas toplama məntəqəsinə yığışdıq-
dan sonra komanda gəldi, əmr veril-
di ki, istiqamətimiz Hadrutadır. Had-
rutu götürməliydik. Orada çox çətin 
döyüşlər oldu. Hadrutda düşmənin 
əsas qüvvələri yerləşmişdi. Dəstələrə, 
taborlara ayrıldıq. Bəzi dəstələrimiz  
Hadruta gecə, bəziləri gündüz da-
xil oldu. Mən gündüz daxil olanların 
tərkibində Hadruta çatanda döyüşlər 
başlamış, düşmən məhv edilmişdi, 
sağ qalanlar da qaçırdılar. Amma on-
lar yenidən toplanıb üstümüzə gəlirdi, 
Hadrutu vermək istəmirdilər. Nəhayət, 
başa düşdülər ki, qarşılarında XTQ-
dir, hücumlarının heç bir mənası ol-
mayacaq. Şuşaya gedən yolumuzun 
üstündə ən çətin hədəflərdən biri Had-
rutun götürülməsi idi. Hadrutu işğaldan 

azad etdikdən sonra ordunun digər qu-
rumlarına təhvil verdik və irəli getmək 
üçün komanda gözlədik.  

Gecə... zil qaranlıq... Elsevərgil 
nəfəs çəkmədən, səssizcə  Hadrutun 
adsız yüksəkliklərində döyüşdə itki 
verdiklərinə görə yenidən taborlara 
ayrılırlar. Elsevər ehtiyat tabora düşür. 
Hücum istiqamətləri müəyyən olunduq-
dan sonra dəstə hərəkətə keçməli idi...

 – Səhər bizə komanda gəldi ki, Tuğ 
istiqamətində düşmənin canlı qüvvəsi  
çoxdur və vəziyyət gərgindir. Ona görə 
o istiqamətdə irəlilədik. Düşmən bizi 
aramsız artileriya atəşinə tutdu. Mən 
və bir neçə yoldaşımız yaralandıq.

...Döyüş yoldaşları yaralıları və 
şəhidləri çətinliklə təxliyə edirlər. Çünki 
düşmən artileriyası ara vermədən atır-
dı, hərəkət etmək çətin idi. Hərbçilər 
atəş altında olan yerdən yaralıları çı-
xarıb yola düzəldilər. Uzun yolla, pi-
yada yaralı halda irəliləmək çox çətin 
idi. Nəhayət ki, onları döyüş meyda-
nından beş kilometrə yaxın dağ yolu 
ilə meşəlikdən çıxara bildilər. Əraziyə 
təcili yardım maşınları da gələ bilmirdi, 
çünki düşmənin atəşi ara vermirdi.

 –  Hadrutda məcbur olub qənimət 
götürülən erməni maşını ilə bizi 
təxliyə etdilər. Yoldaşlarımız yaralıları 
Cəbrayıldakı hospitala gətirib təcili tibbi 
yardıma təhvil verib döyüşə qayıtdılar. 
Mən səhər saat 6-da yaralanmışdım, 
gecə 23.00-da xəstəxanaya çatdırdı-
lar. Çox qan itirdiyimdən halsız idim. 
Cəbrayılda ilk tibbi yardım göstərildi, 
vəziyyətim ağır olduğundan Ağcabədi 

hospitalına köçürdülər. Orada sağ aya-
ğıma İllizarov aparatı qoyuldu. Doqquz 
gün sonra Bakıya, ATU-nun Tədris 
Cərrahiyə klinikasına göndərildim.

İkinci qrup əlil Elsevər Ağayev ordu 
sıralarından tərxis olunub. Azərbaycan 
Respublikası ərazilərinin işğaldan azad 
olunması zamanı döyüş tapşırıqlarını 
və xidməti vəzifələrini yerinə yetirərkən 
fərqləndiyinə görə doqquz medalla 
təltif olunub.  Söhbətimizin sonun-
da dedi ki,  Vətənimin dar günü olsa, 
yenə yanındayam, əlimdən nə gələrsə, 
etməyə hazıram. Vətən müharibəsində 
torpaqlarımızın işğaldan azad olun-
masında mənim də payım var.  Buna 
görə qürur duyuram. Döyüş yolumun 
Şuşaya qədər davam etmədiyindən 
kədərlənsəm də, döyüş yoldaşlarımın 
itkisinə üzülsəm də, Zəfər qazanma-
ğın sevinci daha böyükdür.  Sevinirəm 
ki, artıq ürəkdən deyə bilirik: Qarabağ 
Azərbaycandır!

Z.HÜSEYNOVA,  
“Xalq qəzeti”

Sizin kitab rəfiniz

Mərkəzdən bildirilib ki, Parisin 
məşhur “Hemispheres editions & 
Maisonneuve Larose” nəşriyyatında 
çap olunmuş kitaba dahi şairin 200-
dən çox qəzəli, tuyuq və rübailəri 
daxil edilib. Əsərlərdə istifadə olu-
nan bəzi mürəkkəb söz və ifadələr 
izah və şərhlərlə verilib.

Nəsiminin həyat və yaradıcılığını 
əks etdirən “Ön söz”ün və əsərlərin 
fransız dilinə tərcümə müəllifi tanın-
mış Ukrayna şairi, tərcüməçi Dmitri 
Çistyak, izah və şərhlərin müəllifi 
Püstə Axundovadır.

***

AMEA Nizami adına Ədəbiyyat 
İnstitutunun əməkdaşı filologiya üzrə 
elmlər doktoru Əlizadə Əsgərlinin 
“Bəxtiyar Vahabzadə: həyatı, mühiti 
və yaradıcılığı” monoqrafiyası çap-
dan çıxıb.

“Elm və təhsil” nəşriyyatında 
işıq üzü görən kitabın elmi redak-
toru və “Milli istiqlal şairi Bəxtiyar 
Vahabzadə” adlı ön sözün müəllifi 
AMEA-nın prezidenti akademik İsa 
Həbibbəylidir. Nəşrin məsul redakto-
ru filologiya üzrə fəlsəfə doktoru, do-
sent Aygün Bağırlı, rəyçiləri fəlsəfə 
elmləri doktoru Rahid Ulusel və fi-
lologiya üzrə fəlsəfə doktoru Aslan 
Salmansoydur.

Monoqrafiyada müasir 
Azərbaycan poeziyasının görkəmli 
nümayəndəsi, dramaturq, Xalq şai-
ri Bəxtiyar Vahabzadə (1925-2009) 
yaradıcılığının milli və bəşəri qay-
naqları, mövzu, ideya-məzmun və 
bədii forma mündəricəsi, ədibin 
azərbaycançılıq, türkçülük və dinçi-
lik baxışları, milli məfkurə uğrunda 
mücadiləsi ədəbi-fəlsəfi və ideoloji 
kontekstdə təhlil edilib.

***
 AMEA-nın Naxçıvan Bölməsinin 

Tarix, Etnoqrafiya və Arxeologi-
ya İnstitutunun alimlərinin müəllifi 
olduqları “Naxçıvan tarixindən 
səhifələr” kitabı və “Naxçıvan arxeo-
logiyası yeni tapıntılar işığında” mo-
noqrafiyası nəşr edilib.    

Akademiyanın müxbir üzvü, 
professor Hacıfəxrəddin Səfərlinin 
“Naxçıvan tarixindən səhifələr” ki-
tabında Naxçıvan bölgəsinin orta 
əsrlər dövrü tarix və mədəniyyəti, 
bəzi memarlıq abidələri, orta əsrlər 
zamanı ərazidə fəaliyyət göstərən 

sosial, siyasi və ideoloji mərkəzlərin 
tədqiqinə, erməni vandallarının 
törətdikləri vəhşiliklərə həsr etdiyi 
məqalələri toplanıb. 

AMEA-nın müxbir üzvü, pro-
fessor Vəli Baxşəliyevin “Naxçı-
van arxeologiyası yeni tapıntılar 
işığında” monoqrafiyası isə ali-
min illərdir apardığı araşdırma-
ların yeni fakt və məlumatlarla 
təkmilləşdirilmiş nəşridir. Kitabda ilk 
insan məskənlərindən başlayaraq 
Naxçıvanın qədim abidələri, həmin 
abidələrdən aşkar olunmuş arxeo-
loji materiallar araşdırılıb, Naxçıvan 
arxeologiyasının müxtəlif dövrləri, 
ölkəmizin qədim sakinlərinin iqtisadi-
mədəni əlaqələri, özünəməxsus 
mədəniyyəti öz əksini tapıb.

***
AMEA-nın Nəsimi adına Dilçilik 

İnstitutu Türk dilləri şöbəsinin müdiri 
filologiya elmləri doktoru, professor 
İsmayıl Kazımovun “Türk dillərinin 
intensivlik qrammatikası” kitabı çap-
dan çıxıb.

İnstitutun Elmi Şurasının qərarı 
ilə çap olunan kitabın elmi re-
daktorları professorlar Qəzənfər 
Kazımov və Mahirə Hüseynova, 
rəyçiləri filologiya üzrə fəlsəfə dok-
torları Xəyalə Mürsəliyeva və Zamiq 
Təhməzovdur.

Kitabda ilk dəfə türk dillərinin 
intensivlik kateqoriyasının leksik, 
qrammatik, frazeoloji və s. özəllikləri 
işıqlandırılıb. Dilin bütün sferaların-

da intensivlik əlamətinin yaranma-
sının səbəbləri və ifadə vasitələri 
müəyyənləşdirilib. Nəşrdə həmçinin 
fonetik, qrafik, leksik, morfoloji, sin-
taktik və frazeoloji vasitələrin rolu 
təyin olunub.

***

Azərbaycan Respublikası 
Mədəniyyət Nazirliyi və Azərbaycan 
Milli Kitabxanasının layihəsi 
üzrə “Azərbaycanın görkəmli 
şəxsiyyətləri” seriyasından buraxı-
lan yeni kitab “Fikrət Əmirov. Bibli-
oqrafiya” adlanır. Kitab unudulmaz, 
görkəmli bəstəkar, SSRi-nin və 
Azərbaycan Respublikasının Xalq 
artisti Fikrət Məşədi Cəmil oğlunun 
100 illiyinə həsr edilib. 

Biblioqrafiyaya bəstəkarın 
əsərləri – notları, kitabları, həmçinin 
həyat və yaradıcılığı haqqında ma-
teriallar, dünya milli kitabxanala-
rında mühafizə olunan əsərlər öz 
əksini tapmışdır. Sənətşünaslar, 
tədqiqatçılar, musiqişünaslar, kitab-
xanaçı-biblioqraflar və geniş oxucu 
auditoriyası üçün nəzərdə tutulmuş 
yeni nəşr özünün nəfis tərtibatı ilə 
də diqqət çəkir. 

Əli ƏLİYEV,  
“Xalq qəzeti”

  Vətən müharibəsində “Dəmir yumruq” olan möhtəşəm  güc bizlərə təkcə 
qələbə sevincini yaşatmadı, həm də 30 illik ağrı-acılarımıza son qoydu. Tovuz 
rayonunun Aşağı Öysüzlü kəndində böyüyüb boya-başa çatan Fikrət Akif oğlu 
Zeynallı böyük qələbəni xalqımıza bəxş edənlərdən biri idi.  

Doğma kəndində, oxuduğu 
məktəbdə, bitirdiyi universitetdə, ça-
lışdığı kollektivdə və ən nəhayət, 
rəşadətlə vuruşduğu döyüş bölgəsində 
çox adi görünən bu oğlan, doğrudan 
da, bəlkə də tay-tuşlarından fərqlənmək 
arzusunda belə olmamışdı. Amma ta-
leyi onu hər kəsdən üstün tutmaqla 
fərqləndirdi. Fikrətin şəhidlik zirvəsinə 
ucalan ömür yolu təkcə ailəsinə yox, 
həm də bütün el-obasına fəxr gətirəcək 
bir qəhrəmanlıq tarixi oldu. 

O, 23 fevral 1995-ci ildə dünya-

ya göz açmışdı. Sovetlər dönəmində 
həmin gün ordu günü kimi, kişilərin 
bayramı kimi də qeyd edilərdi. Fikrətin 
dünyaya gəlişi Akif müəllimin evində əsl 
bayram əhvalı yaratmışdı, ailə bu günün 
sevincini çox böyük şükranlıqla qeyd et-
mişdi…   

Bakı Dövlət Universitetinin fizika 
fakültəsini fərqlənmə diplomu ilə başa 
vurmuş Fikrət Azərbaycan Ordusunda 
bir illik xidmətini layiqincə keçmişdi. Cul-
fa rayonunda qulluq etmiş,   bölgənin 
sərt iqlimi və əsgər həyatının dəmir qay-
da-qanunları kimi sınaqlardan bacarıqla 
çıxmışdı. Sonra Bakıda “Veysəloğlu” 
Məhdud Məsuliyyətli Cəmiyyətində 
əmək fəaliyyətinə başlamış, burada da 
özünü çalışqan bir gənc kimi göstərə 
bilmişdi.

İkinci Qarabağ müharibəsi başla-
nanda Fikrət  döyüşlərə ilk atılanlar-
dan olur. Füzuli və Xocavəndin azad-
lığı uğrunda gedən döyüşlərdə iştirak 
edir, özünü fədəkar, cəsur bir döyüşçü 
kimi tanıdır. Azğın düşmən üzərində 
Böyük qələbəmizi də cəbhədə qarşı-
layır. Amma təəsüf ki,    havadarları-
nın dəstəyi ilə quldur əməllərindən əl 
çəkməyən məğlub düşmən cəbhədə 
ara-sıra atışmaları davam etdirirdi ki, bu 
üzdən də Qarabağ ərazisində yenə də 
üzbəüz döyüşlər olurdu.   

Qələbə sevincini yaşayan minlərlə 
qəhrəman döyüşçü kimi, Fikrət də,  ailəsi 
də onun geri dönəcəyi günü səbirsizliklə 
gözləyirdilər. Amma Xocəvəndin Üçtəpə 

ərazisindəki silahlı qarşıdurma Fikrətin 
son döyüşü oldu. Silahdaşlarından 
biri bildirirdi ki, noyabrın 9-da səhər 
tezdən düşmənlə gözlənilməz və qeyri-
bərabər döyüşə girdik. Bu, Fikrət üçün 
son döyüş imiş.  Ağır yaralansa da, 
arxaya aparılmasını istəmədi. Saat 15 
radələrində həlak olduğunu öyrəndik. 
Şəhidlik zirvəsinə yüksələn Fikrət Zey-
nallının nəşi Tovuza gətirildi və Aşağı 
Öysüzlü kəndində dəfn olundu.

Bəli, Fikrət Zeynallı qısa ömründə 
çoxlarına örnək olan bir tale yaşadı, ən 

önəmlisi,   çoxlarına nəsib olmayan Vətən, 
millət borcunu şərəflə ödəyə bildi. Məhv 
edilən azğın düşmənin min bir hiylə və 
vəhşiliklə göstərdiyi  müqavimət xalqımı-
za yeni itkilər, kədər, hüzn də yaşatdı. Qa-
rabağ zəfərinə aparan yolda Azərbaycan 
xalqı düşməni ağır məğlubiyyətə 
uğradarkən  çoxlu şəhid verdi, yüzlərlə 
əsgər xəsarət aldı, qazi oldu.

 Hər bir əsgəri böyüdüb ərsəyə çat-
dıran, qələbə öyüdü ilə cəbhəyə yola 
salan, sonda isə bayrağa bükülü nəşini 
qarşılayan valideynlərin dərdinin nə 
olduğunu Akif müəllim – Fikrətin atası 
bəlkə də hər kəsdən yaxşı bilir. Onun 
qənaətincə, qəhrəmanlıq göstərən, tor-
paqlarımızı öz qanları ilə suvaran, iş-
ğaldan azad edən, müqəddəsləşdirən 
Fikrət kimi şəhidlərin hər biri fiziki 
ölümləri ilə yeni bir qələbə tarixi yazıb-
lar.  Qəhrəman şəhid valideyni olmaq 
hər bir  ata-ana üçün böyük təsəllidir, 
amma onların çəkdiyi iztirab və  ağrının 
qarşısını almaq da çətindir.  

BDU-nun professoru Cahangir 
Məmmədli də qəhrəman şəhidimiz 
atasına zəng edib hal-əhval tutan-
da, yəqin ki, ürəyindən bu hissləri ke-
çirmiş və dilə gətirmişdi. Cahangir 
müəllimə göndərdiyi olduqca səmimi 
cavabda Akif müəllim yazırdı: “Fikrət 
kamil azərbaycanlı idi. Duruşu, oturuşu 
yerində olan, hər kəsə sayğı göstərən 
(xüsusən də uşaqları çox sevərdi) 
alicənab bir insan idi. Həmişə həyatda 
ən çətin işləri öz üzərinə götürər və 

öhdəsindən layiqincə gələrdi. Təəssüf 
ki, hələ ailə həyatı qurmamışdı və elə 
oğulun yadigarı qalmadı. Mən fəxr 
edirəm ki, Fikrətin atasıyam. Hörmətlə, 
Akif Zeynalov”.

Bu qısa məktubun hər kəsə söylədiyi 
böyük həqiqətlər var. Burada şəhid oğlu 
ilə, onun həyat idealları ilə fəxr edən 
qürurlu bir atanın dəyanətini görürük. 
Həm də düşünürük ki, Akif müəllim 
kimi ataların və müəllimlərin yetişdirdi-
yi, tərbiyə verdiyi oğulların Vətəni, yur-
du  basılmaz. Bu, baş versə belə, uzun 
çəkməz. Necə ki, çəkmədi də. Şəhid 
olmağı bacaran oğulların amalı Allahın 
verdiyi ömür payını gələcək nəsillərin 
xoşbəxtliyinə bağışlamaqdır.  

 Fikrət kimi oğulların Böyük 

qələbəmizdə payı o qədər çoxdu ki, 
onun hansısa bir ölçüsü olduğunu 
söyləmək də çətindir. Bir də təkrar qa-
zanıla bilməyən ömürdən pay vermək 
hər kəsin əlində olmayan bir iş deyil! 
Torpağı illərlə işğal altında, düşmən tap-
dağında olan bir əsgər 44 gün içərisində 
nə edə bilərdisə, Fikrət və onun şəhidlik 
zirvəsinə yüksələn döyüş yoldaşları 
şərəflə etdilər! Qalib gəldilər, şəhidlik 
şərbətini daddılar.  

Dövlətimiz də şəhid əsgərlərimizin  
hünərini unutmadı, lazımınca 
dəyərləndirdi. Fikrət Zeynallı “Vətən uğ-
runda”, “Döyüşdə fərqlənməyə görə”, 
“Xocavəndin azad olunmasına görə” 
medalları ilə təltif edildi. Amma xalqın 
yaddaşında əbədi yaşamaq onun tale 
yazısı oldu.  

N.QƏDİMOĞLU,  
“Xalq qəzeti”

Qazilərimiz, şəhidlərimiz

Üçtəpədə son döyüşün şəhidi

Dövlət Tərcümə Mərkəzinin klassik Azərbaycan ədəbiyyatının 
beynəlxalq fikir müstəvisində təbliği istiqamətində fransız 
dilində ərsəyə gətirdiyi “Les Nous divins s'ourrent sur ton visage 
– Imadeddin Nassimi” (“Haqq yolu mən özüm oldum – İmadəddin 
Nəsimi”) kitabı Fransada nəşr olunub.

